
İnsan inkişafına əsaslanan sosial müəssisələrin yaradılması və idarə olunması, bu sahədə yeni 

texnologiyaların tətbiqi, maddi-texniki bazanın müasirləşdirilməsi və ondan səmərəli istifadə, habelə, bu 

sahənin inkişafı ilə bağlı digər işlər səmərəli şəkildə yerinə yetirilərsə ölkənin davamlı inkişaf məqsədlərinin 

həyata keçirilməsinə, miqrasiyanın azalmasına, xüsusən tam ailələrin qorunması üçün əmək miqrasiyasının 

qarşısının alınmasına, yerli biliklərə əsaslanan yerli resursların, o cümlədən regionların inkişafına, işsizliyin 

azaldılmasına, yeni iş yerlərinin yaradılmasına və vətəndaş cəmiyyətinin daha da inkişaf etməsinə, 

demokratiya və yerli özünüidarəetmə sahəsində vərdişlərin formalaşmasına, yerli biliklərin qorunması və 

inkişaf etdirilməsinə nail olunacaqdır. Bunları nəzərə alaraq: 

1. Tədqiqatımız nəticəsində müəyyən edilmişdir ki, sosial müəssisələrin yaradılması və fəaliyyəti hazırda 

müşahidə edilən iqtisadi və sosial çağrışlara cavab olan sistemli tədbirlərin əhəmiyyətli bir hissəsi ola 

bilər. 

2. Təhlillər göstərmişdir ki, sosial sahibkarlıq və sosial müəssisələr müxtəlif ölkələrin təcrübəsində rast 

gəlinsə də, Azərbaycan Respublikasında dünyada ilk insan potensialının inkişafına əsaslanan və yaşayış 

yerində ictimai birlik və ona məxsus olan sosial müəssisə yaradılmışdır (CBO (Community Based 

Organization) “Human Development and Sustainable İncome Generation Public Union”). Məhz bunun 

nəticəsi olaraq insan potensialının inkişafına əsaslanan və icma tərəfindən davamlı gəlirlərin əldə 

edilməsinə yönəldilmiş ilk pilot xarakterli ictimai birliklər və onlara məxsus sosial müəssisələr 

Azərbaycan Respublikasının Qaradağ rayonunda (Ümid İnsan İnkişafı və Davamlı Gəlir Əldə Etmək 

İctimai Birliyi) və Goranboy Rayonunda (Eyvazlı İnsan İnkişafı və Davamlı Gəlir Əldə Etmək İctimai 

Birliyi) formalaşmışdı. 

3. Yaşayış yerində insan potensialının inkişafına əsaslanan və icma tərəfindən davamlı gəlirin əldə 

edilməsinə yönəldilmiş ictimai birlik və sosial müəssisələrin (CBO – Community Based Organization) 

yaradılması ölkə Prezidenti İlham Əliyevin innovativ inkişafın bir istiqaməti olan “qara qızılın” “isan 

qızılına” çevrilməsi konsepsiyasının həyata keçirilməsinə əsaslanır. Müəyyən edilmişdir ki, ictimai 

birlik kimi fəaliyyət göstərən sosial müəssisələrin yaradılması və istismarı bir sıra önəmli məqsədlərə 

xidmət edə bilər. 

4. Ekspedisiya tədqiqatları, regionlarda keçirilmiş müşavirə və təlimlər nəticəsində müəyyən edilmişdir 

ki, regionlarda mövcud olan təbii və insan potensialı müxtəlif istiqamətdə fəaliyyət göstərən sosial 

müəssisələrin fəaliyyəti üçün potensiala malikdir. 

5. Azərbaycan Respublikasının Prezidenti yanında Dövlət İdarəçilik Akademiyasında davamlı inkişafın 

idarəedilməsi ixtisası üzrə “İnsan potensialına əsaslanan sosial müəssisələr və innovativ inkişaf” kursu 

üçün bakalavr və magistr proqramı hazırlanmışdır. Bu republikamızın digər ali təhsil müəssisələrində 

tətbiq oluna bilər. 

6. Dövlət qulluqçuları üçün təşkil olunan ixtisasartırma kurslarında “Davamlı inkişafın idarəedilməsində 

insan potensialına əsaslanan sosial müəssisələrin rolu” mövzusunda elmi mühazirələr təşkil 

olunmalıdır. (DİA-da ixtisasartırma kurslarının proqramına daxil edilmişdir). 

7. Sosial müəssisələr və sosial məsuliyyətlə bağlı hüquqi tənzimləmələr həyata keçirilməlidir. Əgər bu 

sahədə hüquqi tənzimləmələr həyata keçirilərsə, müəssisələr özlərini bu məsələdə daha məsuliyyətli 

hiss edəcəklər. 

8. Sosial müəssisə formalaşdırma fəaliyyəti olan müəssisələrə vergi güzəştləri tətbiq edilə bilər. Hüquqi 

tənzimləmələrin tərkib hissəsi olan vergi güzəştləri ilə şirkətlər sosial müəssisə formalaşdırma 

fəaliyyətinə daha da həvəsləndirilə bilər. 



9. Azərbaycan Respublikasının Prezidenti yanında Qeyri-Hökumət Təşkilatlarına Dövlət Dəstəyi 

Şurasında dəstək üçün sosial müəssisələr ilə əlaqədar xüsusi bölmənin yaradılması da məqsədəuyğun 

olardı. 

10. Azərbaycan Respublikası Milli Məclisinin Regional Məsələlər Komitəsinə bələdiyyələr nəzdində icma 

əsaslı sosial müəssisələrin yaradılması imkanları barəsində təklif verilməsi məqsədəuyğun hesab edilə 

bilər. 

